
JADID TARAQQIYPARVARI 
AHMAD ZAKI VALIDIYNING 

IJTIMOIY-SIYOSIY FAOLIYATI 
VA UNING VATANPARVARLIK 

HARAKATLARI
Raximov Azizbek Normurodovich

Buxoro pedagogika instituti mustaqil tadqiqotchisi

Annotatsiya: Mazkur maqolada jadid taraqqiyparvari Ahmad Zaki Validiyning ijtimoiy-siyosiy faoliyati, Turkiston va Bosh-
qirdiston milliy ozodlik harakatidagi o‘rni hamda vatanparvarlik g‘oyalarining shakllanish omillari ilmiy manbalar asosida 
tahlil qilingan. Shuningdek, uning milliy davlatchilik, istiqlol, ma’rifatparvarlik va milliy birlikni ta’minlashga qaratilgan 
qarashlari yoritilgan. Tadqiqotda Ahmad Zaki Validiyning siyosiy kurashi, ilmiy merosi hamda turkiy xalqlar taraqqiyotiga 
qo‘shgan hissasi tarixiy-qiyosiy yondashuv asosida baholangan. Tadqiqot natijalari jadidchilik harakati tarixini chuqurroq 
o‘rganish hamda yoshlarni vatanparvarlik ruhida tarbiyalashda muhim ilmiy-amaliy ahamiyat kasb etadi.

Kalit so‘zlar: Ahmad Zaki Validiy, jadidchilik, taraqqiyparvarlik, milliy uyg‘onish, milliy ozodlik harakati, vatanparvarlik, 
Turkiston, Boshqirdiston, ma’rifatparvarlik, milliy davlatchilik, siyosiy faoliyat, tarixiy meros.
Abstract: This article analyzes the socio-political activities of the Jadid reformer Ahmad Zaki Validi, his role in the national 
liberation movements of Turkestan and Bashkortostan, and the formation of his patriotic ideas based on historical and 
scholarly sources. Particular attention is paid to his views on national statehood, independence, enlightenment, and 
national unity. Using a historical-comparative approach, the study evaluates Ahmad Zaki Validi’s political struggle, schol-
arly legacy, and contribution to the development of the Turkic peoples. The findings contribute to a deeper understanding 
of the Jadid movement and provide a valuable basis for promoting patriotic education among younger generations.

Key words: Ahmad Zaki Validi, Jadid movement, reformism, national awakening, national liberation movement, patrio-
tism, Turkestan, Bashkortostan, enlightenment, national statehood, political activity, historical heritage.
Аннотация: В данной статье на основе научных источников анализируются общественно-политическая дея-
тельность видного джадидского просветителя Ахмада Заки Валиди, его роль в национально-освободительном 
движении Туркестана и Башкортостана, а также становление его патриотических взглядов. Особое внимание 
уделено его идеям национальной государственности, независимости, просвещения и национального единства. С 
использованием историко-сравнительного подхода дана оценка политической деятельности, научного наследия 
и вклада Ахмада Заки Валиди в развитие тюркских народов. Полученные результаты имеют важное научно-прак-
тическое значение для дальнейшего изучения истории джадидизма и воспитания молодежи в духе патриотизма.

Ключевые слова: Ахмад Заки Валиди, джадидизм, просветительство, национальное возрождение, националь-
но-освободительное движение, патриотизм, Туркестан, Башкортостан, национальная государственность, полити-
ческая деятельность, историческое наследие.

KIRISH
Vatan ozodligi, millat farovonligi yo‘lida o‘z jonidan kechgan ko‘plab buyuk shaxslarni bilamiz. Ularning 

hurriyat yo‘lida qilgan ishlarini Prezidentimiz yuksak baholagan edilar. Shuningdek, Prezidentimizning quyidagi 
fikrlari ham diqqatga sazovordir: “... bu yorug‘ olamda eng buyuk jasorat nima, degan savolga, hech ikkilan-
masdan, eng buyuk jasorat - bu ma’naviy jasorat, deb javob bersak, o‘ylaymanki, yanglishmagan bo‘lamiz. 
Jahon tarixiga nazar tashlaydigan bo‘lsak, qalbida, yuragida ana shunday jasorat hissi nihoyatda kuchli bo‘lgan 
insonlar har qanday murakkab vaziyatda ham adolat va haqiqat yo‘lida o‘zini ayamay, el-yurt uchun, Vatan 
uchun qanday ibratli ishlarni amalga oshirganini ko‘rish mumkin. Aynan ana shunday odamlarning ma’naviy 
fazilatlari tufayli ezgu his-tuyg‘ular, muqaddas va ulug‘ tushunchalar dunyoda hanuz barqaror bo‘lib kelmoqda. 
Bunday benazir zotlarning barcha xalqlar va millatlar orasida ko‘plab topilishi - ma’naviy jasorat tuyg‘usi butun 
bashariyatga xos xususiyat ekanidan dalolat beradi.”

Biz ko‘plab milliy qahramonlarni bilamiz va ular bilan haqli ravishda faxrlanamiz. Hayot-mamot masalasi 
turgan eng og‘ir, mas’uliyatli damlarda shaxsiy jasorati, aql-zakovati tufayli xalqiga bosh bo‘lib, uni omon saqlab 

qolib, porloq istiqbol sari boshlagan yoki uning ozodligi, or-nomusi, shon-sharafi uchun so‘nggi nafasgacha 
mardona kurashib, shahid ketgan aziz insonlar xotirasini doimo minnatdorchilik bilan esga olamiz. Butun 
aql-idroki, iste’dodi kuchini qalami uchiga jamlab, el-ulusini zolimu bosqinchilardan himoya qilgan, unga hurlik 
yo‘lini ko‘rsatgan, o‘zi yaratgan badiiy va ilmiy javohirlaridan nasllarini bahramand qilgan ulug‘ zotlar hamon 
qalblarimizni nurafshon etib keladi. Chapdastlikda, zehni o‘tkirlikda, sergaklik-xushyorlikda misli yo‘q, oliyjanob 
maqsad yo‘lida har qanday murakkab vaziyatda osongina g‘olib chiqib ketadigan tutqich bermas qahramonlarni 
sarguzasht asarlardan ko‘plab o‘qiganmiz va ko‘rganmiz.

MAVZUGA OID ADABIYOTLAR SHARHI
Bugungi kunda chor Rossiyasi va sovetlar mustamlakachiligi davri tarixi juda keng tadqiq etilgan mavzu

lardandir. Ushbu tadqiqot ishida biz mana shu davrning ko‘plab ijtimoiy-siyosiy voqealarini o‘zida mujassam 
etgan Ahmad Zakiy Validiyning esdaliklari, uning tarixiy ahamiyatiga to‘xtaldik. Shu kunga qadar Validiyning 
ilmiy merosi bir muncha o‘rganildi. Uning bevosita yurtimiz tarixiga oid hisoblangan “Xotiralar” sovetlar davrida 
ham, mustaqillik yillarida ham tadqiq etildi, turli tillarga tarjima qilindi.

Validiyning ilmiy merosini o‘rganish, xususan, uning esdaliklarini tadqiq qilish borasidagi Salixov A. G., 
Xusainov G. B., Isxakov S. M., Rajabov Q. K., Turdiyev Sh., Xolmurodov Sh., Yuldashbayev A. M., Voinov V. M. 
va boshqalarning asarlarini keltirishimiz mumkin. Lekin, afsuski, bu mualliflarning aksariyati Rossiya va boshqa 
mamlakat tarixchilari hisoblanadi. Yurtimizda esa Validiy faoliyatini keng miqyosda tadqiq qilayotgan olimlar 
barmoq bilan sanarli darajada ekanligini hisobga olsak, bu mavzu doirasida hali ko‘plab tadqiqotlar olib borish 
kerakligini taxmin qilishimiz mumkin.

TADQIQOT METODOLOGIYASI
Tadqiqotning metodologik asosini tarixiy-pedagogik va tarixiy-qiyosiy yondashuvlar tashkil etdi. Tarixiy-

pedagogik yondashuv orqali Ahmad Zaki Validi faoliyatining XX asr boshlaridagi Turkiston va Boshqirdiston 
ijtimoiy-siyosiy jarayonlari bilan uzviy bog‘liqligi ochib berildi. Tarixiy-qiyosiy metod yordamida uning qarash-
lari boshqa jadid taraqqiyparvarlari, jumladan, Mahmudxo‘ja Behbudiy, Abdurauf Fitrat, Munavvarqori Abdu-
rashidxonov va Ismoil G‘aspirali g‘oyalari bilan taqqoslanib, umumiy va o‘ziga xos jihatlari aniqlandi.

Tadqiqot davomida tahlil va sintez metodlari asosida Ahmad Zaki Validi asarlarida ilgari surilgan milliy 
davlatchilik, istiqlol, ma’rifat, milliy birlik va vatanparvarlik g‘oyalari ilmiy jihatdan umumlashtirildi. Mantiqiy tahlil 
va konseptual yondashuv vositasida uning siyosiy faoliyati hamda ilmiy qarashlari o‘rtasidagi uzviy bog‘liqlik 
yoritildi.

TAHLIL VA NATIJALAR
Ahmad Zakiy Validiy To‘g‘on o‘zining buyuk millatimiz ozodligiga bag‘ishlangan beqiyos mashaqqatlarga 

to‘la boy va maroqli hayot yo‘li, ilmiy, ijodiy, amaliy faoliyati bilan bunday ibratli timsollarni har tomonlama to‘ldi-
radi, ularga tugallik baxsh etadi. Chunki shu bir inson tabiati va sa’y-harakatlarida har kim orzu qilsa arzigulik 
o‘sha fazilat va sifatlarning barchasi eng go‘zal tarzda mujassam va namoyon bo‘lgan. Mavzuning dolzarbligi 
ham shundan iboratki, XX asr boshlari yurtimiz tarixini o‘zida mujassam etgan Ahmad Zakiy Validiyning “Xoti-
ralar” bugungi kun manbashunosligida muhim ahamiyatga ega. Shunday ekan, Validiy esdaliklarini o‘rganish, 
undagi ma’lumotlarni yosh avlodga yetkazish, tariximizning bizga ma’lum bo‘lmagan sahifalarini ochib berishda 
dolzarb ahamiyat kasb etadi.

Asl ismi Ahmat-Zaki Ahmetshaxovich Validov bo‘lgan Ahmad Zakiy Validiy To‘g‘on turkiy xalqlar milliy 
ozodlik harakatining yetakchilaridan biri, sharqshunos, turkshunos olim, falsafa doktori, tarix bilimdoni, sobiq 
sovetlar davrida sharq qo‘lyozmalari tadqiqotchilari ichida ko‘zga ko‘ringani va Turkiston milliy ozodlik kurash-
ining ma’naviy yo‘lboshchisi va faol ishtirokchisi edi. U 1890-yili 10-dekabrda Boshqirdistonning Ufa guberni-
yasi Eshimboy (Starlitomoq) tumanidagi Kuzyanovo qishlog‘ida mulla oilasida tug‘ilgan.

Ota-onasidan tortib barcha qarindosh-urug‘lari, hamqishloqlarining aksariyati yetuk bilimli odamlar – 
imomlar, mudarrislar, umuman ilm-ma’rifatni yuksak qadrlovchi kishilar bo‘lgan muhitda tug‘ilib voyaga yetgan.

Otasi Kuzyanovo qishlog‘idagi madrasada dars berar va imomlik qilar edi. Ahmad Zakiy Islom asoslarini, 
arab, fors tillarini shu madrasada o‘rgandi. 1901–1908-yillari ona tomonidan bobosi Habibnazarning qishlog‘i 
Utyakovdagi madrasada ta’lim oldi. Bu madrasa diniy fanlar bilan bir qatorda tarix, falsafa, jug‘rofiya va mate
matikaga ixtisoslashtirilgan edi.

Ayni shu davrda, ya’ni 18-20 yoshlarida butun G‘arb va Sharq ilmiy, badiiy tafakkurining eng noyob namu-
nalarini turli tillarda o‘qidi, ularni qiyosiy jihatdan puxta tahlil qilib, muhim xulosalar chiqarib, to‘liq o‘zlashtirgan 
bir komil inson bo‘lib yetishadi. O‘sha paytdayoq u Rossiya imperiyasi hududida nashr etiladigan deyarli barcha 
gazeta va jurnallarni muntazam olib o‘qib borardi. G‘arb va Sharq mamlakatlarining mashhur olimlari, yirik 

kutubxonalari bilan mustahkam aloqa bog‘lab, ulardan o‘zini qiziqtirgan asarlar ro‘yxatini, qo‘lyozmalarini, 
tarjimalarini olib turardi. Uning qiziqishlari esa cheksiz va tubsiz ummon edi: bir tomoni barcha muqaddas 
va diniy kitoblar, Yusuf Xos Hojib, Naqshband, Rumiy, Yassaviy, Attor, Beruniy, Mirxond, Navoiy, Xondamir, 
So‘fi Olloyor, al-Maariy, Mahtumquli va Sharqning boshqa mutafakkirlari bo‘lsa, ikkinchi tomoni Avgust Myuller, 
Dauzi, Viktor fon Rozen, Bartold, Leon Kaen, Fader, Dreyper, Grim-Grijimaylo, Gotvald, Ovsyanikov-Ku-
likovskiy, Radlov, Mixaylov, Verbitskiy, Bogoroditskiy, Katanov, Xvostov, Xarlamovich, Plexanov, Strive, Kireyev 
va boshqa ko‘plab G‘arb hamda rus olimlarining asarlari va saboqlari. Shu son-sanoqsiz asarlarni o‘tkir zehn, 
qunt va sabot bilan o‘qib, o‘rganib, o‘zi va millati uchun muhim xulosalar chiqarib, ular xususida manaman 
degan olimlar bilan suhbatlar, munozaralar yuritishga qodir bo‘lgan yoshgina yigitcha Ahmadzakiy o‘sha davrda 
shakllantirgan e’tiqodiga, tanlagan hayot va kurash yo‘liga umrining oxirigacha sodiq qoldi.

1908-yili Orenburgdagi “Husayniya” madrasasida ham o‘qidi. Bu orada Qozon universitetiga kirish imtihon-
lariga tayyorgarlik ko‘rdi. 1908-1912-yillari Qozonning “Qosimiya” madrasasida ta’lim oldi. Tahsil asnosida uch 
yil madrasada tarix va arab tilidan dars berdi. Bu yerda birinchi bor sharqshunoslik bilan shug‘ullana boshladi. 
1912-yili o‘zining birinchi kitobi “Turk va tatar tarixi”ni yozib tugatdi. Bu asar unga katta shuhrat keltirdi. Qozon 
va Peterburg universitetlari moliyaviy ko‘magi bilan Sharq qo‘lyozmalarini o‘rganish uchun uni O‘rta Osiyoga 
yuborishga qaror qilindi. 1913-yil kuzida Qozon universiteti Tarix, arxeologiya va etnografiya jamiyati Sharq 
qo‘lyozmalarini o‘rganish uchun Farg‘ona vodiysiga ilmiy safarga yubordi. Validiy safar chog‘ida 72 ta qo‘l
yozma topdi va ularni ilmiy jihatdan tadqiq qildi.

1914-yili Rossiya Fanlar akademiyasi Markaziy Osiyo va Uzoq Sharqni tadqiq etish xalqaro jamiyati yo‘llan-
masi bilan Buxoro amirligiga keldi. Validiy bu yerda “Qur’oni karim”ning o‘ninchi asrda turkiy tilga o‘girilgan eng 
qadimgi noyob nusxasini topishga muvaffaq bo‘ldi. Bu haqda u o‘zining “Xotiralar”ida quyidagicha yozadi: “... 
uning sandig‘ida saqlangan rasmli yozma kitoblarni, muzeyda saqlanishi kerak bo‘lgan Qur’onni va “Evrad” 
yozmalarini ... olib ko‘rsatdi... Qori Komil ajoyib qo‘lyozma Qur’on Umar Hojining ota-bobolariniki bo‘lmay, birov 
tomonidan shu oilada saqlash uchun omonat qilib qoldirilganligini hikoya qilib berdi”.

1919-yilning boshida Validiy Boshqird armiyasining sovetlar tomoniga o‘tishida asosiy tashkilotchilik vazi-
fasini o‘tadi va Sovet davlati bilan muzokaralar olib bordi. Bu muzokaralar natijasi o‘laroq, xuddi shu yili mart 
oyida Boshqird Avtonom Sovet Respublikasi tashkil etildi.

1919-yilning fevralidan 1920-yilning iyuniga qadar Boshqirdiston revkomining raisi sifatida faoliyat olib 
bordi.

1920-yilning 19-mayida chiqqan RSFSR VKP(b) MKning “Boshqird Avtonom Sovet Respublikasining davlat 
boshqaruvi to‘g‘risida”gi qaroridan so‘ng Boshqirdistondagi antisovet harakatiga qo‘shildi. Bolsheviklarning 
bosimi tufayli mamlakatdan chiqib ketadi. So‘ng Xiva xonligi, Buxoro amirligi va Turkistonga boradi.

Turkistonga kelgandan so‘ng bu yerdagi siyosiy jarayonlarda faol ishtirok etadi. 1921-yili milliy ziyolilar 
va millat yetakchilari bilan birga Turkiston Milliy Kengashi va uning bayrog‘ini tashkil etilishi va yaratilishida 
qatnashadi. Bu yerdagi milliy ozodlik kurashida qatnashib, muvaffaqiyatga erisha olmagach, 1923-yilda 
o‘lkadan chiqib ketadi. Ayni shu 1923-yildan Validiy Sharq va Yevropa shaharlariga ilmiy safarlarini boshladi. 
Osiyoning Eron, Afg‘oniston, Hindiston kabi mamlakatlarida, Yevropaning Parij, Berlin, Praga, Budapesht kabi 
shaharlarida ilmiy izlanish olib bordi. Qayerda bo‘lmasin, o‘sha yerdagi xalq tilini, tarixini o‘rganishga harakat 
qildi. Mashhur kutubxonalar va arxivlarda ilmiy ish bilan shug‘ullandi. Noyob qo‘lyozmalarni o‘rganib, ularni 
xalqqa taqdim etish bilan shug‘ullandi. Xuddi shu safar mobaynida Eronning Mashhad shahridagi kutubxo-
nalardan birida ishlab, Ibn Fadlanning qimmatli qo‘lyozmalarini topadi. Keyinchalik ayni shu qo‘lyozmalarni ilmiy 
jihatdan o‘rganib, doktorlik ishini yozadi.

Validiy hayotining eng qizg‘in va siyosiy kurashlarga boy davrini Turkiston o‘lkasida o‘tkazdi. Bu yerda 
yurgan vaqtida olim faqatgina ilmiy izlanishlar olib borish bilangina cheklanib qolmay, mahalliy ziyolilar bilan 
ham mustahkam aloqa o‘rnatdi, ular bilan doimiy hamkorlikni yo‘lga qo‘ydi va o‘lkadagi siyosiy-ijtimoiy jarayon-
larda faol ishtirok etdi.

Uning butun O‘rta Osiyoda nom qozonishi va o‘lka siyosiy hayotida muhim rol o‘ynay boshlashi bolshevik 
rahbarlarining diqqatini tortdi. Lenin, Stalin va boshqa bolsheviklar rahbarlari bilan Turkiston taqdiri bog‘liq 
masalalarni hal qilishda endi Ahmad Zakiy bilan maslahatlashib ish ko‘rgan vaqtlar ham bo‘ldi. Lekin Validiy 
Turkiston millatlarining mustaqilligi, o‘z taqdirini o‘zi belgilash to‘g‘risidagi va’dalar firibgarlikdan boshqa narsa 
emasligini Boshqirdiston misolida ko‘rdi. Shu sababli o‘lkadagi faoliyatida u doimo milliy birlikni ta’minlash, 
yurtimiz ziyolilarini birdamlikka chaqirishdan charchamadi.

Turkistonda sovet rejimiga qarshi qurolli kurashda ham faol ishtirok etdi. U Turkistonning eng ko‘zga 
ko‘ringan milliy kurashchilari bo‘lgan Junayidxon, Ibrohimbek, Mulla Abduqahhor, Shermuhammadbek, 
Bahrombek, Ochilbek, Davlatbek, Holbo‘tabek va boshqalar bilan birga sovetlarga qarshi kurash olib borishga, 
buning iloji bo‘lmaganda ular bilan doimiy aloqada bo‘lib, kurashni davom ettirishga harakat qildi. Lekin Turkis
tonda bu kurash mag‘lubiyatga uchray boshlagach hamda o‘lkada yashash xavfli bo‘lib qolgach, Afg‘oniston, 
Eron, Hindiston va hatto Yevropa davlatlariga chiqib ketishga majbur bo‘ladi.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

340

2026-yil, avgust, 8(1)-son

Turkistondan chiqib ketgandan so‘ng olim bir qancha muddat muhojirlikda yurishga majbur bo‘ladi va 
nihoyat Turkiyada qo‘nim topib, to umrining oxiriga qadar shu yerda qoladi.

1924-yili olim Berlinga ko‘chib o‘tadi va u yerda G‘iyos Is’hoqiy bilan hamkorlik qiladi.
1925-yildan boshlab Turkiya fuqarosi, Anqaradagi Ta’lim vazirligining maslahatchisi, so‘ngra Istanbul 

universiteti professori. Shu yili universitetda dars berish bilan birga, Turkiston milliy birligi “Jamiyat” gazetasini 
nashr etdi. Ushbu nashr yordamida Validiy barcha musulmonlarni Turkiya atrofida birlashtirish g‘oyasini e’lon 
qildi.

1927-yilda eski qadrdon do‘sti Mustafo Cho‘qay bilan birgalikda Turkiston milliy birligi tashkilotining siyosiy 
organi bo‘lgan “Yeni Turkistan” (1927–1931) oynomasini chiqardi.

1935-yilda Vena universitetini tamomladi va “Ibn Fadlanning shimoliy bulg‘or, turk va xazar yurti bo‘ylab 
sayohati” mavzusidagi doktorlik ishini himoya qildi.

1935-yil iyunida Bonn universitetiga dars berish uchun taklif etiladi. Qishki semestr (1938-1939) davomida 
Quyi Saksoniyadagi (Germaniya) eng qadimiy universitetlardan biri bo‘lgan Gettingen universitetida ishladi.

1939-yilning 1-sentyabrida A. Validiy Germaniyani tark etdi va Turkiyaga qaytdi. Shu yilning 1-noyabridan 
yana Istanbul universitetidagi faoliyatini davom ettirdi.

1953-yili Islomiy tadqiqotlar institutini tashkil etdi va uning direktorligiga tayinlandi.
1967-yil 27-iyunda Zakiy Validiyga Angliyaning Manchester universiteti faxriy doktori unvoni berildi.
Zakiy Validiy 1970-yilning 26-iyulida Turkiyada vafot etdi va Istanbuldagi Karacaahmet Mezarlığı nomli 

qabristonga dafn etildi.
Ahmad Zakiy Validiy hayoti davomida juda ko‘plab ilmiy tadqiqotlar tuzilishida tashabbus ko‘rsatdi va 

ularning faoliyatida bevosita qatnashdi. Jumladan, Turkiya Sharqshunoslik assotsiatsiyasini tuzishda qatnashdi, 
Sharq mamlakatlarini o‘rganish bo‘yicha nemis jamiyatining, Avstraliya ilmiy jamiyatining, Finlandiya ilmiy jami-
yatining, Avstriya Hammer-Purgshtal jamiyatining a’zoligiga saylandi. Eron Ta’lim vazirligining 1-darajali oltin 
medali sovrindori bo‘ldi.

Zakiy Validiy turkiy xalqlar tarixiga oid juda ko‘plab asarlar muallifidir. U jahonning o‘n bir tilida (xususan, 
arab, turk, nemis, venger, fransuz, ingliz va boshqalarda) to‘rt yuzdan ortiq asar e’lon qilgan. Shu ro‘yxatni 
ko‘zdan kechirsak ham, bu zot oldida qanchalik qarzdor ekanligimizni sezamiz: “Turk xalqlari tarixiga kirish”, 
“O‘rta Osiyo tarixining islom davri”, “Muqaddimat ul-abab”ning Xorazm nusxasi”, “Lutfiy va uning devoni”, 
“Turkman shoiri Maxtumquli ijodi”, “Xudoyorxonning so‘nggi kunlari”, “Farg‘onadan topilgan Sharq qo‘lyozma-
lari”, “XVIII asr Farg‘ona tarixiga doir”, “Buxoro xonligiga sayohat”, “Turkistonning madaniy-ma’naviy boyliklari”, 
“Beruniyning dunyoqarashi”, “Turkiston”, “Shaybonixon she’riyati”, “Turklar madaniyatining inqirozi”, “Xorazm 
haqida turkiy manbalar”, “Turkiston ilmiy nashrlarining qisqa bayoni”, “Turkiy xalqlar alifbosi muammolari”, 
“Mahmud Qoshg‘ariy haqida”, “Jaloliddin Rumiy”, “Al-Beruniy shimol xalqlari xususida”, “Qadim Xorazmda til 
va madaniyat”, “Sharq Gyote nazarida”, “Turkiylar shajarasi”, “Alisher Navoiy, hayoti va ijodi”, “Navoiy haqida 
professor Rizo Nur bilan bahs”, “Amir Temur maqbarasi”, “Beruniy”, “Temur va Boyazid Yildirim”, “Xondamir”, 
“Buyuk hukmdor Shohrux”, “Temur avlodlari”, “Sharqda sho‘ro siyosati”, “Temurning G‘arbga yurishlari”, 
“Bolasog‘un”, “Chingizxon” va h.

XULOSA VA TAKLIFLAR
Xullas, Ahmad Zakiyning yurtimiz tarixini o‘rganishga qo‘shgan hissasi juda ulkandir. Ma’lumki, olim Qozon 

universiteti Tarix, arxeologiya va etnologiya jamiyatining yo‘llanmasi bilan Sharq qo‘lyozmalarini o‘rganish uchun 
1913-1914-yillari Farg‘onaga, so‘ng Rossiya Fanlar akademiyasi Markaziy Osiyo va Uzoq Sharqni tadqiq etish 
xalqaro jamiyati yo‘llanmasi bilan Buxoro amirligiga safar qildi. Ushbu safari chog‘ida tarix va yangi zamon 
haqida qimmatli ma’lumotlarni to‘pladi. 1923-1932-yillar olim hayotida katta iz qoldirdi. Shu yillarda Turkiston 
va Volgabo‘yi turkiy xalqlari tarixi, turmush tarzi va madaniyati ustida ilmiy izlanishlar olib bordi. U ko‘plab 
manba va izlanishlariga tayanib, asosiy ishi hisoblangan “Zamonaviy Turkiston va uning yaqin tarixi” kitobini 
yozdi. Kitob boshda uchta katta bo‘limdan tarkib topgan, keyinchalik ikki bob ilova qilingan. Birinchi bo‘lim 
turkiy xalqlar tarixiga bag‘ishlangan. Ular yashagan hudud Kaspiy dengizidan Oltoy, Olatog‘, Tyanshan tog‘lari-
gacha cho‘zilgan. Ikkinchi bo‘lim “Sharqiy Turkiston” (hozirgi Xitoyning sharqiy qismi) deb atalgan. Uchinchi bob 
“Shimoliy Turkiston” (Orol tog‘lari qismi) deb atalgan. Qolgan ikki bobi qachon yozilgani aniq emas.

Zakiy Validiy To‘g‘on Markaziy Osiyo tarixining XVI asrdan to XIX asr oxiri va XX asr birinchi yarmigacha 
bo‘lgan davrini tadqiq qilgan. Unga qadar ham bu o‘lka tarixi yoritilgan ilmiy tadqiqot ishlari, asarlar, qo‘lyozma 
kitoblar bor edi. Ularning barchasi bilan tanishib chiqqan Zakiy Validiy o‘lka tarixi to‘la o‘rganilmaganiga amin 
bo‘ladi va uni batafsil tadqiq etishga kirishadi. O‘zidan oldin bu hudud tarixini o‘rgangan olimlarning xato fikrla-
rini rad etadi. V. Grigoryev, F. Shvars, Denison Ross, Masalsk, Maxashik va hatto V. Bartoldning ayrim fikrlarini 
yoqlamaydi. Kitobning birinchi qismida o‘lkaning hududiy chegaralari tadqiq qilingan bo‘lsa, ikkinchi qismida 
turk xalqlarining kelib chiqishi va qaysi millatlar bu guruhga kirishi bayon qilinadi. Asarning uchinchi qismi 

o‘lkaning XVI asrgacha bo‘lgan tarixiga bag‘ishlanadi. Bu mintaqada yashagan tub xalq kimlar bo‘lgani, ularni 
kimlar bosib olgani, o‘lkaning boshqa xalqlar madaniyati bilan aloqalari qanday bo‘lgani, ko‘k turklar va Islom 
dini haqida qimmatli ma’lumotlar beradi. To‘rtinchi va beshinchi boblar o‘lkani chorizm bosib olishi va siyosiy 
vaziyatlar tafsilotiga bag‘ishlangan. Kitob 615 sahifadan iborat, so‘nggi betida qachon yozilgani bitilgan: “Vena, 
Xernalser-Gyurtel, 11. Tur. 1929-yil 10-oktyabr”. Bu katta ilmiy-tarixiy izlanish tarixchilarga Markaziy Osiyo 
haqida keng ma’lumot beradi.

Ahmad Zakiy Validiy To‘g‘on chet mamlakatlarda ham ilm bilan shug‘ullandi. Turk, nemis, fransuz, ingliz, 
arab, venger, rus va boshqird tillarida to‘rt yuzdan ortiq ilmiy ish e’lon qildi. “Bugungi turk eli va yaqin tarixi” 
(Istanbul, 1942–1947) va “Xotiralar” (Istanbul, 1969) kabi mashhur asarlari shular jumlasidandir. Markaziy 
Osiyo tarixining teran tadqiqotchisi To‘g‘onning xotiralari “Bo‘linganni bo‘ri yer” nomi bilan o‘zbek tilida ham 
nashr qilingan. Uning tadqiqotlari bugungi kunda qimmatli ahamiyatga egaligi bilan ajralib turadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

